
Ag Tacú le Leanaí maidir le Clúdaigh Aghaidhe a chaitheamh i 

mBunscoileanna 

Tá obair mhór dhian curtha isteach ag na scoileanna uile chun a bpobal a choinneáil 

slán. Tá gach duine ag cloí le rialacha agus gnáthaimh nua agus anois táimid ag 

iarraidh ar dhaltaí níos sine i mbunscoileanna dul i bpáirt leis na daoine fásta agus 

clúdaigh aghaidhe a chaitheamh ar scoil.   

D’fhéadfadh go mbeadh leanaí ag freagairt ar shlite difriúla do chlúdaigh aghaidhe a 

chaitheamh ar scoil. Rachaidh go leor leanaí i gcleachtadh  gan stró ar an riachtanas 

nua seo toisc go bhfuil taithí acu ar chluadaigh aghaidhe a chaitheamh i suíomhanna 

eile. Maidir le leanaí eile, áfach, d'fhéadfadh go gcaithfear iad a chur ar a 

suaimhneas agus go mbeadh treoir bhreise ag teastáil uathu chun go mbeidh siad 

compordach le clúdach aghaidhe a chaitheamh ar scoil. 

Chuideodh sé labhairt leis na leanaí faoina gcuid mothúchán faoi chlúdaigh 

aghaidhe a chaitheamh. Chuideodh sé chomh maith éisteacht agus freagraí a 

thabhairt dóibh ar a gcuid ceisteanna.Teastaíonn faisnéis chruinn a oireann dá n-

aois, ó leanaí chun cabhrú leo a thuiscint cén fáth go bhfuil sé tábhachtach clúdaigh 

aghaidhe a chaitheamh ar scoil ag an am seo. Nuair a bhíonn tú ag caint le leanaí 

b’fhéidir go mbeadh sé ina chabhair a mheabhrú dóibh gur beart gearrthéarmach é 

seo ionas go mbeidh na leanaí in ann freastal ar scoil go rialta. 

Is eiseamláirí tábhachtacha do leanaí iad tuismitheoirí agus foireann na scoile.  Ach 

freagairtí stuama/staidéaracha agus straitéisí cópála a mhúnlú, tig leis na leanaí pé 

cúis faitís nó imní atá acu a bhainistiú. Beidh níos mó ama ag teastáil ó leanaí áirithe 

a bhfuil riachtanais bhreise acu chun dul i dtaithí ar chlúdaigh aghaidhe a 

chaitheamh ná ó leanaí eile agus d’fhéadfadh go rachadh tacaíocht faoi leith chun 

tairbhe dóibh. 

Seo roinnt bealaí a d’fhéadfadh cabhrú: 

 Bain úsáid as cineálacha cur chuige; leithéidí cur chuige bunaithe ar

íomhanna, ar phictiúir i bhfoirm scéil chun aird a tharraingt ar na céimeanna a

bhaineann le clúdach aghaidhe a chur ort. Ina theannta sin, mínigh na

cúiseanna agus na buntáistí a bhaineann le clúdach aghaidhe a chaitheamh.

(Féach Aguisín 1)

 Féadann súgradh agus/nó líníocht a bheith ina bhealach maith chun leanaí a

chur ar a gcompord maidir le clúdach aghaidhe a chaitheamh.

 Déan iarracht chun clúdaigh aghaidhe a dhéanamh tarraingteach agus iad a

bhunú ar shuimeanna faoi leith na leanaí.

 D’fhéadfadh tuismitheoirí triail a bhaint as clúdaigh aghaidhe atá déanta as

fabraicí agus ábhair éagsúla agus/nó as bealaí éagsúla chun an clúdach a

choinneáil ina áit. Mar shampla d’fhéadfadh roinnt leanaí a bheith sásta

leaisticí a bheith acu timpeall na gcluas agus b’fhéidir gurbh fhearr le leanaí 

eile téad fabraice a chaitheamh.  

 Más gá, d’fhéadfadh tuismitheoirí cleachtadh a thabhairt don leanbh ar 

chlúdach aghaidhe a chaitheamh sa bhaile agus cur chuige a úsáid ina 

dtéann an leanbh i dtaithí ar an gclúdach aghaidhe de réir a chéile. D’fhéadfá  

tosú ag suíomh  a bhfuil an leanbh go mór ar a shuaimhneas (m.sh. le linn am 

scáileáin). D’fhéadfadh céimeanna a bheith i gceist leis an gcur chuige seo;  

ar nós an clúdach aghaidhe a choinneáil sa láimh ar dtús, ansin é a 

choinneáil ar an aghaidh, ansin leaistic a chur timpeall ar chluas amháin sula 

gcaithfear an clúdach go hiomlán. (Féach Aguisín 2) 

 Mol an leanbh nuair a chaitheann sé clúdach aghaidhe. Más cuí, b’fhéidir go 

bhféadfaí córas gradaim\ atreisiú dearfach a chur i bhfeidhm chun an 

nósmhaireacht a dhaingniú. 

 Bíonn dúshláin ar leith ag baint le clúdaigh aghaidhe do dhaltaí 

bodhra/lagéisteachta. Déanann scáthláin peirspéacs éascú dóibh siúd agus 

tacaíonn a leithéid  le cumarsáid. 

 Beidh tacaíocht agus cleachtadh ag teastáil ó dhaltaí a bhfuil lagú radhairc 

orthu nó atá dall chun clúdach aghaidhe a chlúdaíonn an béal agus an t-srón 

a chaitheamh. B’fhéidir go mbeidh sé deacair orthu siúd ar a bhfuil lagú 

radhairc (VI) orthu ach a bhfuil radharc éigin acu, nuair a thagann gal ar na 

spéaclaí agus clúdach aghaidhe á chaitheamh acu. D’fhéadfadh barr an 

chlúdach aghaidhe an t-amharc  imeallach a laghdú agus cur isteach ar  

amharc an pháiste. Ina leithéid de chásanna b’fhéidir gurbh fhearr scáthlán a 

chaitheamh. 

 Ar scoil d'fhéadfaí tacú leis na leanaí atá ag streachailt le dul i dtaithí ar an 

athrú seo trí ghníomhaíochtaí a chuideodh le leanaí suaimhneas agus 

féinrialúchán a dhéanamh, mar shampla gníomhaíocht choirp, líníocht, ceol 

agus cleachtaí scíthe/análaithe. 

 Bíodh sosanna lasmuigh ó chaitheamh an chlúdach aghaidhe mar chuid den 

lá scoile.  

 Cuimhnigh go bhféadfadh sé a bheith deacair ar leanaí áirithe dul i dtaithí ar 

chlúdach aghaidhe a chaitheamh in ainneoin na tacaíochta. Lean ort a bheith 

foighneach agus tuisceanach.  

 
Is é an dea-scéal ná go rachaidh mórchuid na leanaí i dtaithí ar chlúdach aghaidhe a 
chaitheamh má thacaítear leo agus má chuirtear ar a suaimhneas iad. 

Aguisín 1: Sampla de Script Scéalbhunaithe faoi Chlúdach Aghaidhe a 

Chaitheamh 

Tá COVID-19 fós anseo in Éirinn.  

Is víreas é, tá sé an-bheag agus ní féidir linn é a fheiceáil.  

Féadfaidh sé dul ó dhuine go duine nuair a bhímid ag 

sraothartach nó ag casacht.  

 

Is féidir linn a chéile a choinneáil slán má chaithimid clúdach 

aghaidhe.  

Stopann sé an víreas ó scaipeadh tríd an aer. 

 

Caitheann mo mhúinteoir clúdach aghaidhe ar scoil. 

Caitheann daoine clúdaigh aghaidhe sna siopaí.  

Is féidir liomsa clúdach aghaidhe a chaitheamh freisin. 

 

Tá go leor cineálacha éagsúla clúdach aghaidhe ann.   

Tá siad go léir go maith chun mé a choinneáil slán. 

 

Clúdaíonn mo chlúdach aghaidhe mo shrón. 

Clúdaíonn mo chlúdach aghaidhe mo bhéal agus mo smig. 

Tá lúbanna air a théann timpeall ar mo chluasa. 

 

Is féidir liom cabhair a fháil chun mo chlúdach aghaidhe a 

chur orm.  

Is féidir liom cleachtadh a dhéanamh sa bhaile ar chlúdach 

aghaidhe a chaitheamh. 

 

Seans go mbraitheann sé difriúil nuair a bhíonn clúdach aghaidhe ar 

m’aghaidh.  

B’fhéidir go mbraitheann m’aghaidh níos teo agus tá sé sin ceart go 

leor. Is é m'anáil atá te.  

Is féidir liom anáil a tharraingt agus mo chlúdach aghaidhe orm.   

Bainfidh mé mo chlúdach aghaidhe díom chun mo lón a ithe. Nuair 

a bheidh mé críochnaithe cuirfidh mé orm arís é. 

Is féidir liom spraoi a bheith agam le mo chairde agus mé ag 

caitheamh mo chlúdach aghaidhe. 

Aguisín 2: Acmhainní ó Lárionad Uathachais Middletown  
 

        

 
 

Is féidir na hacmhainní seo a leanas a íoslódáil 
ó shuíomh gréasáin Lárionad Uathachais 
Middletown:  

Acmhainní chun tacú le clúdach aghaidhe a 
chaitheamh  

 

Faisnéis maidir le dí-íogrú i leith clúdach aghaidhe a 
chaitheamh  

 

Scéal sóisialta maidir le clúdach aghaidhe a 
chaitheamh  

  

 

https://www.middletownautism.com/social-media/wearing-a-mask-7-2020
https://www.middletownautism.com/social-media/wearing-a-mask-7-2020
https://www.middletownautism.com/files/shares/Resources/Sat_25_July__Mask_desensitisation.pdf
https://www.middletownautism.com/files/shares/Resources/Sat_25_July__Mask_desensitisation.pdf
https://www.middletownautism.com/files/shares/Sara/Seeing_other_people_wearing_masks.pdf
https://www.middletownautism.com/files/shares/Sara/Seeing_other_people_wearing_masks.pdf

